
	1. ՀՀ առողջապահության նախարարություն
	12.05.2023թ.

	
	N ԱԱ/06.2/10821-2023

	Դիտողություններ և առաջարկություններ չկան:
	Ընդունվել է ի գիտություն:

	2. ՀՀ պետական եկամուտների կոմիտե
	15.05.2023թ.

	
	 N 01/3-1/28774-2023

	Դիտողություններ և առաջարկություններ չկան:
	Ընդունվել է ի գիտություն:

	3. ՀՀ տնտեսական մրցակցության պաշտպանության պետական հանձնաժողով
	16.05.2023թ.

	
	N 01/3-1/28774-2023

	Դիտողություններ և առաջարկություններ չկան:
	Ընդունվել է ի գիտություն:

	4. ՀՀ արդարադատության նախարարություն
	19.05.2023թ.

	
	ԳԳ/392-2023

	1. Հաշվի առնելով այն հանգամանքը, որ Նախագծի 1-ին հոդվածի 1-ին մասով առաջարկվող փոփոխությունները ծավալուն են, առաջարկվում է Հարկային օրենսգրքի 88-րդ հոդվածի 1-ին մասն ամբողջությամբ շարադրել նոր խմբագրությամբ՝ նկատի ունենալով «Նորմատիվ իրավական ակտերի մասին» օրենքի 34-րդ հոդվածի 4-րդ մասի կարգավորումը, որի համաձայն՝ եթե նորմատիվ իրավական ակտում կատարվում են ծավալուն փոփոխություններ կամ լրացումներ, ապա ակտը կարող է ամբողջությամբ շարադրվել նոր խմբագրությամբ:
	Չի ընդունվել:
Հարկային օրենսգրքի 88-րդ հոդվածի 1-ին մասի առաջին նախադասության մեջ առաջարկվում է ընդամենը «11-րդ և 21-րդ» բառերը փոխարինել «10-րդ, 14-րդ և 15-րդ» բառերով: Մյուս կողմից, «Նորմատիվ իրավական ակտերի մասին» օրենքի 34-րդ հոդվածի 4-րդ մասի կարգավորումը իմպերատիվ բնույթ չի նախատեսում, քանի որ նշված է, որ կարող է շարադրվել նոր խմբագրությամբ:
Այս առումով, քանի որ Հարկային օրենսգրքի 88-րդ հոդվածի 1-ին մասի առաջին նախադասության մեջ առաջարկվում է հստակեցնող բնույթի փոփոխություն կատարել և հաշվի առնելով այն, որ այս պարագայում կատարվող փոփոխությունները ավելի տեսանելի են և հասկանալու համար ավելի պարզ՝ գտնում ենք, որ առավել նպատակահարմար է որպեսզի Հարկային օրենսգրքի 88-րդ հոդվածի 1-ին մասը չշարադրվի նոր խմբագրությամբ:

	2. Անհրաժեշտ է Նախագծի 1-ին հոդվածի մասերի համարակալումը համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 3-րդ և 7-րդ մասի դրույթներին, որոնց համաձայն՝ օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների, հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի: Հոդվածների և մասերի համարները տեքստից բաժանվում են միջակետերով, իսկ հոդվածների կետերի համարները` փակագծերով: Հոդվածում ենթակետի` հայերենի այբուբենի փոքրատառերով նշված համարները տեքստից բաժանվում են միջակետով:
	Չի ընդունվել:
Նախագիծը մշակվել է նորմատիվ իրավական ակտերում փոփոխություններ և (կամ) լրացումներ կատարելիս հոդվածների համարակալումների վերաբերյալ ՀՀ արդարադատության նախարարության կողմից նախկինում ներկայացված եզրակացությունների (մասնավորապես, 2022 թվականի նոյեմբերի 24-ի թիվ /27.4/52364-2022 գրությամբ ներկայացված եզրակացության) հիման վրա:

	3. «Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» օրենքի նախագծի վերաբերյալ առաջարկում ենք Օրենսգրքի 17013-րդ հոդվածը նոր խմբագրությամբ շարադրելու փոխարեն հոդվածի վերնագիրը և 1-ին մասը «գնով բառից հետո լրացնել «կամ առավելագույն մանրածախ գնից բարձր գնով բառերով:
	Ընդունվել է:
Նախագծում կատարվել է համապատասխան փոփոխություն:

	5. ՀՀ էկոնոմիկայի նախարարություն
	[bookmark: _GoBack]24.05.2023թ.

	
	

	1. ՀՀ էկոնոմիկայի նախարարությունը ներկայացված օրինագծի ընդունումն այս տարբերակով գտնում է ոչ նպատակահարմար՝ հաշվի առնելով, որ նախատեսվող կարգավորումները հանգեցնելու են նախագծով նշված ակցիզային հարկով հարկման ենթակա ապրանքների շուկայական գների բարձրացմանը, ինչպես նաև տնտեսավարողների համար առաջացնելու են հավելյալ ֆինանսական ծանրաբեռնվածություն (օրինակ՝ ակցիզային հարկով հարկման ենթակա ապրանքների ներմուծման դեպքերում), մասնավորապես, հայկական դրամի արժևորումը ԱՄՆ դոլարի և եվրոյի նկատմամբ հանգեցրել է նրան, որ տեղական արտադրանքի արտադրությունն էլ ավելի թանկ է ներմուծված ապրանքի նկատմամբ, իսկ հիշյալ նախագծերով նախատեսվող կարգավորմամբ տնտեսավարող սուբյեկտների համար լրացուցիչ ծախսեր են ավելանում։
	Չի ընդունվել:
Նախ և առաջ հարկ ենք համարում ընդգծել, որ խոսքը անուղղակի հարկի մասին է և այդ տեսանկյունից տնտեսավարող սուբյեկտների համար լրացուցիչ ծախսեր ստեղծելու կապակցությամբ ներկայացված նկատառումը, կարծում ենք, տեղին չէ: Ինչ վերաբերում է դրամի արժևորման հետևանքով ներմուծվող և տեղական արտադրության ենթաակցիզային ապրանքների գների փոփոխությանը և այդ փոփոխությունների վրա ակցիզային հարկի առաջարկվող դրույքաչափերի ազդեցությանը, ապա այդ կապակցությամբ հարկ ենք համարում ընդգծել, որ ակցիզային հարկի առաջարկվող փոփոխությունները ներմուծվող և տեղական արտադրության ենթաակցիզային ապրանքների գների վրա ունենալու են հավասար ազդեցություն՝ հաշվի առնելով այն հանգամանքը, որ ՀՀ-ում գործում են ապրանքի բնաիրային չափերի հիման վրա հաշվարկվող ակցիզային հարկի միասնական դրույքաչափեր: 
Հարկ ենք համարում ընդգծել նաև, որ հատկապես ծխախոտային արտադրանքի մասով առաջարկվող դրույքաչափերը նախապես քննարկվել և համաձայնեցվել են ոլորտի ինչպես ներմուծող, այնպես էլ արտադրող բոլոր ընկերությունների հետ:

	2. Բացի այդ, նախագծի հիմնավորմամբ ներկայացված չեն հիմնավորումներ նախագծով առաջարկվող ակցիզային հարկով հարկման ենթակա ապրանքների մեծ մասի դրույքաչափերի բարձրացման անհրաժեշտության մասին, որոնց բացակայությամբ հնարավոր չէ գնահատել նախագծով առաջարկով կարգավորումների ընդունման անհրաժեշտությունը։
	Չի ընդունվել:
Նախագծի հիմնավորմամբ մանրամասն ներկայացված են բոլոր այն հիմնավորումները, որոնք հիմք են հանդիսացել ակցիզային հարկի դրույքաչափերը վերանայելու համար: Ավելին, հարկային քաղաքականության այս ուղղությունը ունի շարունակական բնույթ և ամրագրված է Կառավարության ծրագրով ու այլ ռազմավարական, ուղենիշային համարվող փաստաթղթերով:

	3. [bookmark: _Hlk134707853]«Հայաստանի Հանրապետության հարկային օրենսգրքում փոփոխություններ կատարելու մասին» օրենքի նախագծի վերաբերյալ հարկ է ընդգծել, որ ալկոհոլային խմիչքների, մասնավորապես՝ օղիների ակցիզային հարկերի դրույքաչափերի բարձրացումն ընդունելի չէ, քանի որ այն հանգեցնելու է ստվերային շրջանառության և տնայնագործական արտադրանքների ծավալների ավելացմանը, որը անվերահսկելի է անվտանգության տեսանկյունից և կարող է լուրջ վտանգ ներկայացնել մարդկանց կյանքի և առողջության համար քանի որ այն կհանգեցնի ոչ գործարանային արտադրության ոգելից խմիչքների շրջանառության ծավալների աճի խթանմանը և մարդկանց կյանքին ու առողջությանն սպառնացող թունավորման դեպքերի ավելացմանը:
	Չի ընդունվել:
Նախ և առաջ հարկ ենք համարում ընդգծել, որ ակցիզային հարկը չի կարող ծառայել որպես գործիք անորակ ենթաակցիզային ապրանքների արտադրությունը կանխելու համար: Առավել արդյունավետ է նշյալ խնդիրը կարգավորել, օրինակ, պետական տուրքի գործիքակազմի միջոցով, որի անցած տարիների կիրառության փորձը ապացուցել է այդ գործիքի արդյունավետությունը: Մյուս կողմից ընդգծենք նաև, որ բարձր սպիրտայնությամբ խմիչքների մասով ակցիզային հարկն էլ ավելի մեծ տեմպերով ավելացնելու քաղաքականությունը ունի հստակ նպատակադրում և ուղղված է նվազեցնելու բարձր սպիրտայնությամբ խմիչքների սպառման ծավալները՝ փոխարենը խթանելով ցածր սպիրտայնությամբ խմիչքների օրինակ՝ գինու սպառման ծավալների աճը, դրանով բնականաբար նպաստելով նաև խաղողագործության աճին: Ավելին, այս ուղղվածությամբ հարկային քաղաքականություն իրականացվել է նախորդ 3 տարիների ընթացքում (երբ ակցիզային հարկի դրույքաչափը բարձրացվել է ոչ թե 10 տոկոսով, ինչպես քննարկվող նախագծով է նախատեսված, այլ 30 տոկոսով) և թերևս նաև այդ պատճառով է, որ նկատվում է ցածր սպիրտայնությամբ ոգելից խմիչքների, հատկապես գինու սպառման ծավալների աճ: 

	4. Բացի այդ, կոնյակի ակցիզային հարկի դրույքաչափերի միջազգային փորձը ցույց է տալիս, որ աշխարհի գրեթե բոլոր երկրներում կոնյակի ակցիզային հարկի համար սահմանված են ֆիքսված դրույքաչափեր՝ առանց հաշվի առնելու դրանց տարիքային խումբը, իսկ ամենաբարձր ակցիզային դրույքաչափերը Եվրամիության անդամ երկրներում են և տատանվում են 5.5-ից 10 եվրոյի միջակայքում։ Մյուս կողմից, այլ երկրներում ակցիզային հարկի զգալիորեն ցածր դրույքաչափերի պատճառով այդ երկրներում հայկական կոնյակները, հատկապես բարձր տարիքային խմբերինը, իրացվում են ավելի ցածր գներով, քան Հայաստանում, որը սպառողների շրջանում դրանց կեղծված լինելու վերաբերյալ կասկածի լուրջ տեղիք է տալիս, իսկ Հայաստանում սահմանափակում է հայկական կոնյակի իրացման ծավալների ավելացմանը։
	Չի ընդունվել:
Հատկապես կոնյակի դեպքում ընդգծված կարիք կա ունենալ ապրանքի գնին համարժեք ակցիզային հարկի բեռ, հակառակ դեպքում կստեղծվի մի իրավիճակ, երբ 20 տարվա հնեցմամբ կոնյակի և 3 տարվա հնեցմամբ կոնյակի գների մեջ ակցիզային հարկը կունենա տարբեր տեսակարար կշիռներ, ինչը նաև հարկման համակարգին ընդգծված ռեգրեսիվ բնույթ կհաղորդի: Ինչ վերաբերում է սպառողների մոտ ձևավորվող թյուր կարծիքներին, ապա այդ ընկալումների կապակցությամբ հիմնավորումներ ներկայացված չեն: Բացի այդ, հատկանշական է այն, որ նախորդ տարիներին կոնյակի մասով ակցիզային հարկի դրույքաչափերը որպես այդպիսին չեն վերանայվել, պարզապես այդ դրույքաչափերը ճշգրտվել են Հարկային օրենսգրքով նախատեսված 3 տոկոս գործակցով (որպես գնաճին համարժեք տեմբ), այն պարագայում, երբ գնաճն էականորեն ավելի բարձր է եղել:

	5. Ընդունելի չէ նաև Հայաստանի Հանրապետության հարկային օրենսգրքի 88-րդ հոդվածի 2-րդ մասի աղյուսակում ակցիզային հարկի հաշվարկման գործակիցների բարձրացումը։ Կարծում ենք, առավել նպատակահարմար է գործակիցների տրամաբանության փոխարեն կիրառել յուրաքանչյուր ապրանքախմբի մասով ակցիզային հարկի հստակ դրույքաչափ։
	Չի ընդունվել:
Հարկ ենք համարում ընդգծել, որ այդ գործակիցները Օրենսգրքով սահմանվել են այն պատճառով, որ 2020 թվականից վերացվել են ակցիզային հարկի արժեքային դրույքաչափերը, ինչի պատճառով անհրաժեշտություն է առաջացել ունենալ դրույքաչափերի հաշվարկման այնպիսի համակարգ, որի միջոցով հնարավոր կլինի ունենալ գնաճին համարժեք աճող ակցիզային հարկի դրույքաչափեր, դրանով իսկ ապահովելով ապրանքների գների մեջ ակցիզային հարկի հարաբերական կայուն մասնաբաժինը: Այս կերպ նաև առաջիկա տարիների համար ձևավորվում է կանխատեսելի հարկային միջավայր, ինչը չափազանց կարևորվում է արտադրողների ու ներմուծողների շրջանում: Մինչդեռ Էկոնոմիկայի նախարարության առաջարկությունը ենթադրում է ակցիզային հարկի դրույքաչափերի շարունակական վերանայում, ինչը ընդունելի չենք համարում:

	6. Միևնույն ժամանակ, առաջարկում ենք քննարկման առարկա դարձնել հետևյալ մոտեցումը՝ 
1) Հայաստանի Հանրապետության հարկային օրենսգրքի 88-րդ հոդվածի 5-րդ մասի օրինակով նույն հոդվածի 4-րդ մասում ԱՏԳ ԱԱ 2207 ծածկագրին դասվող` շշալցված ապրանքների և ԱՏԳ ԱԱ 2208 ծածկագրին դասվող ապրանքների (բացառությամբ 40 տոկոս և բարձր սպիրտայնությամբ չշշալցված կոնյակի, չշշալցված կոնյակի սպիրտի և սույն հոդվածի 5-րդ մասում նշված ապրանքների) համար սահմանել տարբերակված օտարման նվազագույն գներ։
2) նախագծի 1-ին հոդվածի 1-ին մասի 3-րդ կետի աղյուսակի ԱՏԳ ԱԱ 2208 20 ծածկագրին դասվող կոնյակի, բրենդի և այլ սպիրտային թուրմերի ակցիզային հարկի դրույքաչափերը 1 բացարձակ լիտրի հաշվով սահմանել՝
ա․ 1-ից մինչև 3 տարեկան կոնյակների համար՝ 3000 դրամ, 
բ․ 4-ից մինչև 5 տարեկան կոնյակների համար՝ 4000 դրամ, 
գ․ 6 և ավելի տարեկան կոնյակների համար` 5000 դրամ:
3) Հայաստանի Հանրապետության հարկային օրենսգրքի 88-րդ հոդվածի 2-րդ մասը ճանաչել ուժը կորցրած։
	Չի ընդունվել:
Ներկայացված առաջարկությունը հասկանալի չէ, քանի որ Օրենսգրքի 88-րդ հոդվածի 5-րդ մասով սահմանված են կոնյակի համար նվազագույն գներ, որոնք կախված են կոնյակի հնեցման ժամկետից: Մինչդեռ, Օրենսգրքի 88-րդ հոդվածի 4-րդ մասում սահմանված է օտարման նվազագույն գին միայն օղու կամ շշալցված էթիլային սպիրտի համար և հետևաբար հասկանալի չէ, թե ինչպես պետք է Օրենսգրքի 88-րդ հոդվածի 5-րդ մասի օրինակով նվազագույն գներ սահմանվեն օղու կամ շշալցված էթիլային սպիրտի համար:
Ինչ վերաբերում է 2-րդ ենթակետով ներկայացված առաջարկությանը, ապա այդ կապակցությամբ տես 4-րդ կետով ներկայացված առաջարկության վերաբերյալ ներկայացված դիտարկումները:


	«Վարչական իրավախախտումների վերաբերյալ Հայաստանի Հանրապետության օրենսգրքում փոփոխություն կատարելու մասին» ՀՀ օրենքի նախագծի վերաբերյալ առաջարկվում է նախագծի 1-ին հոդվածի «սահմանված նվազագույն աշխատավարձի երեքհարյուրապատիկի չափով» բառերը փոխարինել «օրենսդրությամբ տվյալ ապրանքատեսակի համար սահմանված օտարման նվազագույն գնի և իրացված գնի դրական տարբերության չափով» բառերով։
	Չի ընդունվել:
Առաջարկվող օրենսդրական փոփոխությունը ունի ընդամենը մեկ նպատակ՝ Վարչական իրավախախտումների վերաբերյալ Հայաստանի Հանրապետության օրենսգրքի 170.13-րդ հոդվածով նախատեսված տուգանքը կիրառելի դարձնել ծխախոտային արտադրանքի մասով առավելագույն մանրածախ գնից ավելի բարձր գնով ծխախոտի արտադրանք իրացնելու դեպքերի նկատմամբ: Մինչդեռ ներկայացված առաջարկությունը ունի ընդգծված այլ նպատակադրում, որի հիմնավորումները հասկանալի չեն՝ հաշվի առնելով այն հանգամանքը, որ ներկայումս օտարման նվազագույն գին օրենսդրությամբ սահմանված է միայն օղու և կոնյակի  մասով, որը հարկային նպատակադրումներից բացի ունի նաև շուկան անորակ ապրանքներից զերծ պահելու նպատակադրում: Այդ առումով կարծում ենք, որ ներկայացված առաջարկության ընդունումը և վարչական տուգանքների չափի էականորեն նվազեցումը չի կարող ծառայել վերջին նպատակի իրագործմանը և ավելին, հակասում է էկոնոմիկայի նախարարության կողմից ներկայացված մյուս դիտարկումներին:

	7. Միաժամանակ հայտնում ենք, որ Էկոնոմիկայի նախարարությունը պատրաստ է աջակցելու 6-րդ կետով նշված՝ ապրանքների տարբերակված օտարման նվազագույն գների հաշվարկմանը։
	Ընդունվել է ի գիտություն:



